
Annotatsiya: Maqolada nutq tushunchasi, nutq o‘stirish metodikasi, uning 

ahamiyati, o‘quvchilar nutqini rivojlantirish yo‘llari, metodikasi, nutqni egallashning 

qator aspektlari, nutq o‘stirish yo‘nalishlari, o‘quvchilar nutqini o‘stirishda aniq 

belgilangan talablar, ta’lim-tarbiya jarayonida nutq o‘stirishga erishish orqali 

o‘quvchilarda shakllantirilishi lozim bo‘lgan hayotiy ko‘nikmalar haqida so‘z boradi.  

Kalit so‘zlar: nutq, metodika, nutq aspektlari, hayotiy ko‘nikmalar, inson 

kamoloti, buyuk allomalar, ma’naviy meros, sharqona ta’lim va tarbiya, adabiy til 

normalari, tafakkur va notiqlik san’ati, ta’lim sifati.  

Mamlakatimizda kelajagimiz davomchilari bo‘lmish yoshlarga innovatsion, 

ilg‘or usullar va metodlarni qo‘llab, zamonaviy pedagogik texnologiyalardan 

foydalanib ta’lim berish hamda o‘quvchilarning ta’limdagi sifat samaradorligini 

oshirish, yoshlarni raqobatbardosh qilib tarbiyalash ta’lim tizimi oldida turgan asosiy 

vazifa hisoblanadi.  

O‘zbekiston Respublikasining 2016-yil 14-sentabrdagi “Yoshlarga oid davlat 

siyosati to‘g‘risida”gi Qonuni, O‘zbekiston Respublikasi Prezidentining 2017-yil 

7fevraldagi “O‘zbekiston Respublikasini yanada rivojlantirish bo‘yicha Harakatlar 

strategiyasi to‘g‘risida”gi PF-4947-sonli, Vazirlar Mahkamasining 2017-yil 6apreldagi 

«Umumiy o‘rta va o‘rta maxsus, kasb-hunar ta’limining davlat ta’lim standartlarini 

tasdiqlash to‘g‘risida»gi 187-sonli qarori, 2019-yil 29-apreldagi “O‘zbekiston 

Respublikasi xalq ta’limi tizimini 2030-yilgacha rivojlantirish konsepsiyasini 

tasdiqlash to‘g‘risida”gi PF-5712-sonli Farmonlarida belgilangan qator vazifalar 

o‘quvchilarning lingvistik va nutqiy kompetensiyalarini rivojlantirishga zamin 

hozirlaydi. “O‘zbekiston Respublikasini yanada rivojlantirish bo‘yicha Harakatlar 

strategiyasi”da belgilab berilgan “mustaqil fikrlaydigan, qat’iy hayotiy nuqtayi nazarga 

ega, Vatanga sodiq yoshlarni tarbiyalash, demokratik islohotlarni chuqurlashtirish va 

fuqarolik jamiyatini rivojlantirish jarayonida ularning ijtimoiy faolligini oshirish” 

vazifasi kichik maktab yoshidagi o‘quvchilarining mustaqil fikrlash salohiyatini 

kengaytirish tub islohotlar zamirida rivojlanayotgan davlatimizda faol, izlanuvchan va 

zamon bilan hamnafas bo‘lishni taqozo etadi.   

Shu bois ilm berishda sharq allomalari mustaqil fikrlash,fikrni bayon qilish, nutq 

tuzish jarayonidagi muhim jihatlarni qamrab oluvchi ilmiy qarashlarini qayd qilganlar 

va shu bilan bir qatorda, nutqning ilmiynazariy tomoni lug‘atlarda, darslik va o‘quv va 

metodik qo‘llanmalarda izoh berib, atroflicha yoritilgan.   

Forobiyning fikricha, qanday qilib ta’lim berish va ta’lim olish, fikrni qanday 

ifodalash, bayon etish, qanday so‘rash va qanday javob berish (masalasi)ga kelganda, 

bu haqdagi ilmlarning eng birinchisi jismlarga, ya’ni substansiya va aksidensiyalarga 

ism beruvchi til haqidagi ilmdir. Ikkinchisi ilm grammatikadir. U jismlarga berilgan 

ism (nom)larni qanday tartibga solishni hamda substansiya va aksidensiyaning 

joylashishiga va undan chiqadigan natijalarni ifodalovchi hikmatli so‘zlarni va nutqni 

qanday tuzishni o‘rgatadi. Uchinchi ilm mantiqdir. U ma’lum xulosalar keltirib 

chiqarish uchun mantiqiy figuralarga binoan qanday qilib darak gaplarni joylashtirishni 

o‘rgatadi. Bu xulosalar yordamida biz bilinmagan narsalarni bilib olamiz hamda nima 

to‘g‘ri va nima yolg‘on ekanligi haqida hukm chiqaramiz”.  

O‘quvchilar nutqida mantiq ilmiga asoslanib fikr-mulohaza bildirish maqsadga 

muvofiq. Shu bois ular xotirasidagi so‘z zahirasini o‘z nutqi orqali harakatga keltiradi. 

Nutq va uni o‘stirish tushunchasi. Nutq - kishi faoliyatining turi, til vositalari (so‘z, 

so‘z birikmasi, gap) asosida tafakkurni ishga solishdir. Nutq o‘zaro aloqa va xabar 

funksiyasini, o‘zaro fikrni his-hayajon bilan ifodalash va ta’sir etish vazifasini bajaradi. 

Yaxshi rivojlangan nutq jamiyatda kishining aktiv faoliyatining muhim vositalaridan 

biri sifatida xizmat qiladi. O‘quvchi uchun esa nutq maktabda muvaffaqiyatli ta’lim 

olish qurolidir.   

Nutq o‘stirish nima? Agar o‘quvchi va uning tildan bajargan ishlari ko‘zda tutilsa, 

nutq o‘stirish deganda, tilni har tomonlama (talaffuzi, lug‘ati, sintaktik qurilishini, 

bog‘lanishli nutqni) aktiv amaliy o‘zlashtirish tushuniladi. Agar o‘qituvchi ko‘zda 

tutilsa, nutq o‘stirish deganda, o‘quvchilar tilning talaffuzi, lug‘ati, sintaktik qurilishi 

va bog‘lanishli nutqni muhim aktiv egallashlariga yordam beradigan metod va ish 

turlarini qo‘llash tushuniladi.  

Nutq faoliyati uchun, shuningdek, o‘quvchilar nutqini o‘stirish uchun bir necha 

shartga rioya qilish zarur:   

1. Kishi nutqining yuzaga chiqishi uchun talab bo‘lishi kerak. O‘quvchilap 

nutqini o‘stirishning metodik talabi o‘quvchi o‘z fikrini, nimanidir og‘zaki yoki yozma 

bayon xohishi va zaruriyatni yuzaga keltiradigan vaziyat yaratish hisoblanadi,   

2. Har qanday nutqning mazmuni, materiali bo‘lishi lozim. Bu material 

qanchalik to‘liq, boy, qimmatli bo‘lsa, uning bayoni shunchalik mazmunli bo‘ladi.   

3. Fikr tinglovchi tushunadigan so‘z, so‘z birikmasi, gap, nutq oborotlari 

yordamida ifodalansagina tushunarli bo‘ladi. Shuning uchun nutqni muvaffaqiyatli 

o‘stirishning uchinchi sharti - nutqni til vositalari bilan qurollantirish hisoblanadi.  

Nutqni egallashning qator aspektlari mavjud.  Bular:   

1. Adabiy til normalarini o‘zlashtirish.   

2. Jamiyatimizning har bir a’zosi uchun zarur bo‘lgan muhim nutq 

malakalarini, ya’ni o‘qish va yozish malakalarini o‘zlashtirish.   

3. O‘quvchilar nutq madaniyatini takomillashtirish.   

Nutq o‘stirishda uch yo‘nalish aniq ajratiladi:   

1) so‘z ustida ishlash;   

2) so‘z birikmasi va gap ustida ishlash;   

3) bog‘lanishli nutq ustida ishlash.   

So‘z, so‘z birikmasi va gap ustida ishlash uchun lingvistik baza bo‘lib 

leksikologiya (frazeologiya va stilistika bilan birgalikda), morfologiya, sintaksis 

xizmat qiladi; bog‘lanishli nutq esa mantiqqa, adabiyotshunoslik va murakkab 

sintaktik butunlik lingvistikasiga asoslanadi. Nutq o‘stirishda izchillik to‘rt shartni, 

ya’ni izchilligi, istiqboli, xilma-xilligi, xilma-xil turlarini umumiy maqsadga 

bo‘ysundirish ko‘nikmasini oshirish bilan ta’minlanadi. Nutq turlari. Kishilar tildan 

fikr bayon qilish quroli sifagida foydalanadilar. Ular o‘z fikrlarini ovoz bilan eshittirib 

bayon qilishdan oldin u haqda o‘ylab oladilar. Bu ichki nutq hisoblanadi. Ichki nutq 

eshittirilmagan va yozilmagan, «o‘ylangan» (fikrlangan) nutqdir. Tashqi nutq 

tovushlar yordamida eshittirilib yoki grafik belgilar bilan yozilib, boshqalarga 

qaratilgan nutqdir. Ichki nutq materialni tushunish va yodda saqlashga yordam beradi.  

Fikrni ifodalash usuliga ko‘ra nutq og‘zaki va yozma bo‘ladi. Og‘zaki nutq 

ko‘pincha dialog tarzida, yozma nutq esa monolog tarzida bo‘ladi. O‘quvchilar nutqiga 

qo‘yilgan talablar.  

O‘quvchilar nutqini o‘stirishda aniq belgilangan bir qator talablarga rioya 

qilinadi.   

1. O‘quvchilar nutqi mazmundor bo‘lsin.   

2. Nutqda mantiqiylik bo‘lsin.   

3. Nutq aniq bo‘lsin.   

4. Nutq til vositalariga boy bo‘lsin.   

5. Nutq tushunarli bo‘lsin.   

6. Nutq ifodali bo‘lsin.   

7. Nutq to‘g‘ri bo‘lsin.   

8. Nutq madaniyatli bo‘lsin.   

